Nafarroako Parlamentuko Mahaiak, 2009ko martxoaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Figueras Castellano andreak aurkezturiko mozioa, zeinaren bidez Nafarroako Gobernua premiatzen baita behar bezala egoki dezan Tuterako Reina Sofía Ospitaleko bosgarren solairua eta solairu horretara eraman dezan gaixo onkologikoak artatzeko zerbitzua.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2009ko martxoaren 16an

Lehendakaria: Elena Torres Miranda

MOZIOAREN TESTUA

Izquierda Unida de Navarra-Nafarroako Ezker Batua parlamentu-taldeko foru parlamentari Ana Figueras Castellano andreak Nafarroako Parlamentuko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatu eta bozkatzeko.

Zioen azalpena

Tuterako Reina Sofía Ospitaleko laugarren solairura bisita bat egin ondoren, ikusteko nola ematen ari zaien zerbitzu onkologikoa bertan dauden gaixoei, eta departamentuko langileen iritziak entzun ondoren, egiaztatu dut bertan dagoen espazioa eta egin behar duten lanak ez dituztela betetzen esleitutako eginkizunak behar bezala betetzeko beharrezkoak diren baldintzak. 

Datu interesgarriren bat emate aldera, esan daiteke onkologiako kontsulta bakarra dagoela, eta gaur egun departamentu horretan lan egiten duten bi onkologoek konpartitu egin behar dutela; hori dela eta, bi onkologoek arazo asko dituzte gaixoak behar bezala artatzeko gela bakar batean.

Bestalde, zerbitzu honek, berezkoak dituenez gain, beste zerbitzu batzuk ere ematen ditu, baina ez dira ematen halako patologietarako beharrezkoa den intimitatearekin, ez langileek eskatzen dituzten betekizunekin, ez baitago horretarako gune egokirik, ez tratamendu luzeetarako edota transfusioak edo laginak ateratzeak bezalako jarduerak egiteko beharrezkoa den ohe kopururik.

Zerbitzuak bost urte daramatza abian eta, gaixo kopuru txikiarekin hasi bazen ere, urteak pasatu ahala gaixo kopurua nabarmen handitu da. Hori dela eta, uste dut beharrezkoa eta premiazkoa dela gaur egungo egoerara eta eskaerara egokitzea. 

Gaixoek behar duten erosotasuna eta tratuaren diskrezioa zaindu eta laugarren solairuko hematologia-onkologia zerbitzuko langileek zerbitzu hobea emate aldera, ondoko erabaki proposamena aurkeztu dugu:

Nafarroako Parlamentuak Nafarroako Gobernua premiatzen du behar bezala egoki dezan Tuterako Reina Sofía Ospitaleko bosgarren solairua eta solairu horretara eraman dezan gaixo onkologikoak artatzeko zerbitzua.

Iruñean, 2009ko martxoaren 9an

Foru parlamentaria: Ana Figueras Castellano

